
FESTA FEDERALA DA TEIR

«Bienvenue» a Rona
Gion Nutegn Stgier/FMR 

Egn digls 19 stands da teir noua tgi 
vign er tratg dalla Festa federala da 
teir è a Rona. Ena viseta conferma tgi 
er a Rona ins è pront per l’occurrenza 
naziunala cun radond 35 000 tira-
dours e tiradouras e 100 000 visitaders 
e visitadras. 

A parteir digls 5 da zarcladour 2026 stattan 
Coira ed igl Grischun Central aint igl center 
digl sport da teir. Durant en meis ò li la Festa 
federala da teir cun la capitala grischuna scu 
li principal. Agl Rossboden a Coira vign sa-
getto mintga de oter tgi la mesemda. Tratg 
vign er agl stand da teir a Rona, chegl alloura 
angal durant tschintg fegns d’emda (vender-
de, sonda e dumengia). 

Innovativa ed effiziainta
Per l’amprema geda vign la Festa federala da 
teir manada tras cumplettamaintg digital e 
sen indrezs da teir digl tottafatg electronics. 
Igls resultats vignan transmess an taimp real 
segl portal da resultats central. Chegl vot deir 
tgi l’occurrenza vign uscheia innovativa, effi-
ziainta ed er ecologicamaintg persistenta. 
Las datas da teir èn sieradas gist tredobel. 
Theodor Jäger da Cunter, tgi appartigna agl 
comite d’organisaziun local dall’Uniun da 
teir Surses cugl stand da teir a Rona ò detg 

anvers la FMR tgi tot la tecnica ins vegia gio 
installo avant passa en meis. Gia ins vegia er 
l’instrucziun tgi dovra per saveir eir anturn 
cun la tecnica. Plessas gedas seia er gio nia 
sagetto per vurdar tgi tot la tecnica funcziun-
ga, uscheia tg’ella fetscha er igl sies sarvetsch. 
Theodor Jäger dei: «Chegl tgi pertotga la tec-
nica ischans pronts per la gronda festa da teir 
ed er schiglio vo tot tenor planisaziun.»

Catto voluntaris e voluntarias
Per chel meis dalla festa federala da teir do-
vrigl radond 5000 voluntaris e voluntarias. Er 
a Rona dovrigl en bel domber persungas tgi 
lavouran durant las tschintg fegns d’emda tgi 
vign sagetto. Per l’organisaziun perfetga do-
vrigl agl stand da teir a Rona per de passa 20 
persungas. Scu tgi Theodor Jäger ò menziuno 
ins vegia catto voluntaris e voluntarias, chegl 
tgi fetscha grond plascheir e demossa tgi an 
Surses vegia igl teir tuttegna anc ena gronda 
muntada. Bleras persungas tgi seian anga-
schedas a Rona per l’occurrenza naziunala 
vegian betg schi ena gronda relaziun cugl teir 
e bel seia bagn tgi sa mettan a disposiziun per 
luvrar per l’Uniun da teir Surses. Angasche-
das ferm èn alloura durant la Festa federala 
da teir er a Rona las persungas activas 
all’uniun e las otg persungas tgi appartignan 
agl comite d’organsaziun local. President da 
chel è Not Netzer da Savognin.

15 uniuns da teir dalla Svizra franzosa
L’emda passada èn neidas montadas dus ten-
das dasper igl bietg digl stand da teir a Rona. 
Egna da chellas serva pigl material da tira-
dours e tiradouras e l’otra scu ustareia. Per de 

sagettan a Rona 60 participants e partici-
pants dalla Festa federala da teir. Theodor 
Jäger ò detg tgi tranter las uniuns tg’on 
tscharnia Rona scu li da teir seian 15 uniuns 
dalla Svizra franzosa. Egna da chellas è per 
exaimpel la societad Tir Sportif Echallens, an 
Svizra egna dallas uniuns da teir fitg fermas, 
gist tar la concurrenza teir da gruppas. Men-
ziuno seia tgi igls tiradours dall’Uniun da teir 
Surses on ena relaziun pi strètga cun ena so-
cietad da teir da Genevra : Igls Genevrigns on 
gio tratg a Rona dalla festa cantunala da teir 
2012 ed igls Sursetters èn stos a Genevra alla 
festa cantunala da teir (Tir cantonal gene-
vois) igl 2014. Digl cantun Tessin teiran a Ro-
na igls stetgs dalla Festa federala da teir quat-
ter uniuns e digl Grischun èn chegl las socie-
tads da teir Andeer, Maladers e Lüen-Castiel.

Betg angal en de
Singulas uniuns dalla Romandie tgi sagettan 
agl stand da teir a Rona sagettan lour pro-
gram da teir a Rona angal igl avantmezde, per 
aveir igl sivamezde taimp per amprender a 
canoscher la regiun. La Festa federala da teir 
è naturalmaintg er or dalla vista turistica ed 
economica ena bagnneida occurrenza gist 
aint igl meis da zarcladour. 
Gregorio Torriani, igl patrung digl Hotel So-
laria a Beiva ò detg anvers la redacziun: 
«Graztga alla Festa federala da teir vaia cum-
plettamaintg occupo igl hotel las fegns d’em-
da.» Er oters hotels on plessas uniuns tgi stat-
tan sur notg. Ples restorants an Surses on er 
reservaziuns da tiradours e tiradouras tgi on 
tscharnia Rona scu li per trer igls colps per far 
la medaglia digl teir federal.

Tratg igl teir federal 2026 vign er agl stand da 
teir a Rona.

La tecnica è cumplettamaintg digitala. Nom e prenom digl tiradour èn visibels, ma er igls resultats ed 
exact noua tgi chels sa cattan sen la scheba. A Rona stattan a disposiziun seis schebas novas.

